Nafarroako Parlamentuko Mahaiak, 2012ko otsailaren 27an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Socialistas de Navarra parlamentu-taldeak aurkezturiko mozioa, zeinaren bidez Nafarroako Gobernua premiatzen baita gaur egungo beka-politika manten dezan.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

MOZIOAREN TESTUA

Socialistas de Navarra parlamentu-taldeak, Legebiltzarreko Erregelamenduan ezarritakoaren babesean, honako mozioa aurkezten du, Osoko Bilkuran eztabaidatu eta bozka dadin. Mozioaren bidez, Espainiako Gobernua premiatzen da gaur egungo beka-politika manten dezan, hezkuntza-sistemaren ekitatea eta aukera berdintasuna babestearren.

Hezkuntza, Kultura eta Kiroleko ministro José Ignacio Wertek, berriki eginiko adierazpen batzuetan, agertzera eman du Espainiako Gobernuak beka-sistema aldatzeko asmoa duela, eta hezkuntza-bikaintasuna lehenetsi nahi duela, ez soilik familiaren errenta.

Neurri horrek krisiaren zama ahulenen gainean, oraingoan bekadunen gainean, ezarri nahi du, baina asmo hori estali nahi da ahalegina eta kalitatea bilatzeko eta sustatzeko saio bat balitz bezala. Egiaz, beste atzerapauso bat da hezkuntzaren eta gizartearen arloko aukera berdintasunean eta askok ikasteko dauzkaten aukeretan.

Gainera, proposamen hori egin da hezkuntza komunitatearekin kontatu gabe, eta azken horri, beste behin, harrituta ikusten ari da Alderdi Popularraren Gobernuaren alde bakarreko erabaki hori; izan ere, Alderdi Popularrak inorekin ez baitu ez kontsultatu, ez aztertu egoera, ez sektorearekin ez eta unibertsitateetako errektoreekin ere.

Aurreko gobernuaren aurrerapauso handienetako bat izan zen bekak benetako eskubide bilakatzea baldintzak betetzen dituenarentzat, eta beken zenbatekoa eta bekadunen kopuruan asko aurreratu ondoren, eskubide hori hautsi nahi da. Horrek berarekin dakar desberdintasuna areagotzea eta beharrik gabeko atzerapausoak ematea, ahalegina sustatzearen aitzakiarekin.

Ez dago gaizki ikasketetan ahalegina eta nork bere burua gainditzea susta daitezela, baina ezin da halakorik egin eskubideak eta ekitate irizpideak deuseztatzearen kontura, zeren eta beka baten menpe dauden ikasleek ongi baitakite zer den aukera batzuk eduki ahal izateko saiatzea eta oztopo ekonomikoak gainditu behar izatea. 

Erabaki proposamena:

Nafarroako Parlamentuak Espainiako Gobernua premiatzen du, aukera berdintasuna zaintze aldera, gaur egungo beka-sistema manten dezan, ulertuta hori guztion eskubidea dela, eta ez soilik batzuen pribilegioa.

Hori jakinarazten da behar diren ondorioak izan ditzan.

